Prentsa-oharra: TALO EGUNA LEITZAn - 2024ko irailaren 8an

XIX. Leitzako TALO EGUNA (irailaren 8an):

Herri kirolen erakustaldiak izanen dira protagonistak, talogileen postuekin eta

Mendialdeko Azoka ibiltariko artisauen postuekin batera.

lgande honetan, irailak 8, Leitzak, udaleko ekitaldi errotutako eta
esanguratsuenetariko bat hartuko du berriro: Talo Eguna. Honekin, 19 dira Leitzako

Udalak eta Plazaola Partzuergo Turistikoak sustatutako ekitaldi honen edizioak.

laz bezala, Talo Egunak Mendialdeko Azoka Ibiltariaren edizio berri batekin
(bosgarrena) bat eginen du, nekazaritzako elikagaien eta artisautzako produktuen
aukera zabala eskainiz. Jakina, horietako batzuk taloari oso lotuta daude, hala nola

|diazabal gazta, txistorra edo txokolatea.

Produktu horiek, gehienetan, Mendialdeko ustiategi txikietan egiten dira. Eta hain
zuzen ere, ezaguna denez, baserri-giroko lan tradizionalek zaletasun handia duten
eta Leitzaldean kirolari onak eman dituzten kirol-erronken isla bizia dute. Horregatik,
Talo Egunak aurten bi erakustaldi ikusgarri eskainiko ditu: enbor mozketa eta belar

moztea.

Oraingo honetan, nahiz eta azoka, talo tailerra eta aizkolarien erakustaldia goizean
zehar eginen diren, segalarien erakustaldia arratsaldean izango da, ANARIren
kontzertu batekin jardunaldiari amaiera emanez (kasu honetan "Kultur 2024"

programazioarekin bat eginez).

Talogileen postuak eta azokakoak 10:30etik aurrera irekiko dira

Beti bezala, talogileek goizeko 10:30ean emanen diote hasiera jai-egunari. Bertan
Leitzako “Saralegi Taloak" eta “Saldiasko Talogileak” izanen dira. Biek leitzarrei eta
bisitariei talo-aukera aparta eskainiko diete (gazta, txistorra, txokolatea, gulak,
hirugiharra, onddoak, etab.), “hamaiketakoa” behar den moduan egin dezaten.

Aldi berean, gainontzeko postuak irekiko dira. Horrela, taloa protagonista izan
arren, tokiko elikagaiek eta eskulanek ere leku berezia izango dute, Mendialdeako
lehen sektorea eta artisautza goraipatuz eta aldarrikatuz.

Talo tailerra.

Tradizioa gal ez dadin eta behar bezala transmititu dadin, talo tailer bat egonen
da taloak egiten ikasteko eta, ondoren, ikasitakoa etxean erakusteko aukera izateko.

Tailerra udaletxeko karrapean (behealdean) eginen da, eta ez da beharrezkoa
aldez aurretik izena ematea. Izan ere, animatzen den pertsona orok gerturatzeko
eta parte hartzeko aukera izanen du, jendearen kopurua eta iristeko ordena
errespetatuz, jakina.

Aizkora erakustaldia: bi metro baino gehiagoko perimetroko enborrak

Leitza aizkolari handien sorlekua da. Martin Garciarena eta Patxi Astibia iraganean
sarituenetako bi dira; eta Ruben Saralegi belaunaldi gazteenen artean. Baina Leitzak
ere emakume aizkolari bikainak eman ditu, Kristina Saralegi zena eta Maribi Saralegi
izan dira gizonezkoen kirol honetan aitzindarietako batzuk .

Hauek dira leitzar aizkolarien izenetako batzuk, baina asko eta askoz gehiago dira.
Gaur egun, Gabriel Saralegiren gidaritzapean egundoko aizkolari eskola dago.
Aizkolarien familiakoa, ebaketa bertikalaren aitzindaria eta herri kirolen sustatzailea,
Gabrielek astero biltzen du aizkolaritza teknikak ikasten dituen gazte talde handi bat,

kirol honen jarraipena ziurtatuz.

Izan ere, Gabrielen eskolaren eskutik, erakustaldi bikaina izanen dugu igande
honetan. Eta bere ikasle onenetako batek, Nerea Arruti txapeldun gipuzkoarrak,
egingo du erakustaldi hau. Proba “txikien” eta “arruntenen” ondoren ezohiko
mozketa eginen du: 2 m-tik gorako perimetroa (gerribuelta) duten enborrak moztuko
ditu. Neurri honetako enborrak ez dira ohikoak aizkolaritzan. enbor handienetik
(Rana, 2,5m/108 ontzakoa) hurbil dagoen neurria da. Ohiko neurriak hauek dira:
125cm/ 54 ontzakoa (kanaerdiko); 83,5cm/ 36 ontzakoa (oinbeteko); eta 166,9cm/72
ontzakoa (oinbiko).

Hori guztia 12:30etik aurrera izanen da eta, honekin, talogileen talo gozoekin eta
bertako ekoizleen produktuen eskaintza anitzarekin, amaiera emanen zaio goizeko

saioari.

Segalariak eta musika arratsaldean eguna amaitzeko.

Arratsaldean, jaiaren arreta gunea Plazaolako geltoki zaharraren inguruetan
kokatuko da. Han, inguruko belardietan, beste herri kirol erakustaldi ikusgarri bat
izanen dugu zain: belar-moztea edo segalaritza. Horretarako, Gazteluko Segalari

Eskola izanen da gure artean.

Joxe Gabirondo segalari txapeldunak zuzenduta, Gazteluko Segalari Eskola duela
ia 20 urte sortu zen. Ordutik hona asko dira bertatik igaro diren gazteak,
erakustaldietan eta, jakina, txapelketetan parte hartu dutenak. Gaur egun, 6 eta 16
urte bitarteko hamabost bat lagun ditu. Zalantzarik gabe, aukera paregabea gero eta

zaletasun handiagoa duen kirolaz gozatzeko.

20:00etan, herriko plazan berriro, eguna musikaz itxiko dugu ANARI abeslariaren
eskutik. Azkoitiarrak Leitzan aurkeztuko du bere azken lana, Nafarroako Gobernuak
bultzatutako KULTUR 2024 programaren baitan.

Mendialdeko Azoka lbiltaria: Leitzaren txanda

Leitzak Udalak, ekitaldi hau aprobetxatuz, Mendialdeko Azoka Ibiltaria antolatu du. Egu-
tegia horrela geratzen da hurrengo ferietarako:
e Urriak 13: Areso + "Aresoko baserriak” erakusketa

e Azaroak 3: Jauntsarats (Basaburua) + Gaztain Eguna
e Abenduak 1: Betelu + herriko helduei omenaldia.

Guztira, 33 postu egonen dira Leitzako plazan. Nekazaritzako elikagaien 20 postu: gazta,
taloa, hestebeteak, patea, haragia, arrautzak, artisau-garagardoa, etab. Eskaintza honi, esku-
aldeko artisauen 13 artisautza postu gehitu behar zaizkio: zura, zeramika, metala, ehungin-

tza, etab.

Modu jasangarri eta arduratsuan egindako tokiko produkturik onenen eskaintza izanen
dugu Leitzan, zonaldeko lehengaien erabilera bereziki baloratzen duena. Azoka honen bi-
dez, gainera, landa-eremuko ingurumenarekin, aisiarekin, ekonomiarekin eta kulturarekin

arduraz jokatzen duen kontsumoa sustatu nahi da.

Azokaren jende-aurreko ordutegia 10:30etik 14:30era izanen da.

Gero eta jasangarriagoa, irisgarriagoa eta inklusiboagoa den ekitaldi baten

alde

Beste ekintzetan bezala, "ZABORRA O” mezua zabaldu nahi dugu. Datorren igandean, hi-
lak 8, jendeari eskatu nahi diogu zakarrontziak erabil ditzatela eta azokako eremuan honda-
kinik ez dezatela utzi. Gero eta ekitaldi jasangarriagoak bultzatzea da helburua. Halaber, iris-
garritasunari eta inklusibitateari dagokienez, honako hauek nabarmendu behar dira:

e Mugikortasun Urriko Pertsonentzako Aparkalekua (MUP). ‘Herri Aretoa”
eraikinaren ondoan, herriko plazatik oso gertu)

e Komun egokituak: Udaletxeko karrapean.

e Programa eta komunizaio (prentsa oharra eta Sareak) irisgarriak

e "Zaborra O": zaborrontziak jarriko dira (koloreen arabera bereiziak), betiere
espazio garbi eta osasungarria izateko helburuarekin (*Zaborra 0%, eta

hondakinen gaikako bilketa eta birziklapena sustatuko da.
e Paper berziklatuan inprimatutako seinaleztapen-kartelak

e Atseden-guneak

Esteka honetan, ekitaldian izango diren zerbitzuen, leku interesgarrien,
programaren eta abarren zerrenda zehazten da mapa batean:
https.//labur.eus/c4QQf

Leitzako Udalak eta Plazaolako Partzuergo Turistikoak antolatzen dute.
Nafarroako Gobernuak diruz laguntzen du.

Leitza, 2024ko irailaren 2a

